“Fai mai fo’i e ‘o’ona ai le niu”

O fanau a tagata Samoa e fafaga i upu ma tala ia iloa savali i luma, tafatafa, ia iloa tu, tootuli, nofo pe tolotolo i tala ane o tagata, ia iloa ‘ai, i le taimi e ‘ai ai, ae maise ai, ia iloa teu le va fealoa’i. I se isi faaupuga: ia ‘alo ese ma le gao matagā ma le ta’uvalea aiga o le “tamaitiiti e lē a’oa’ia e lona tamā”. O le isi aoaoga tāua sa fafaga ai lo’u ola tuputupu a’e o le tausiga lea o le va o tuagane ma o latou tuafafine, ina ia āva ma vaai faalelei e le tama lona tuafafine, ma ia iloa fo’i e le teine ona āva i lona tuagane. E lē solia fua e le tuagane le pito o le fale o lo o iai ona tuafafine. E le ofu le tuagane i le ofu o le tuafafine. Fai mai fo’i le isi upu Faasamoa, “o tama e momoe i le umu ae aluluga i pulu”. O latou e faia faapusa mo toonai i Aso Sa, e feagai ma galuega mamafa ae nafa teine ma feau o totonu o le fale. Atonu sa sa’o tala na i aso o nofo i fanua faaleaganuu i nuu mavae o lo o iai pulega a alii ma faipule, o lo o siomia e aiga potopoto. Peitai o le vaitau lenei ua tele ina feoa’i le atunuu, ma ua faatau lava le fanua tūma’oti o le aiga ma faapa e tosi ai le tuaoi, ua nonofo fo’i i totonu o fale ua fai potu, po o ni fale ta’alaelae ae pupuni, ua lē oo mai i ai se pule a ni matai a ua na o mātua lava ma le fanau. O le siosiomaga la lena na ou ola a’e ai i se aiga o ni matua faiaoga ma ni tuagane se toalua ma ni uso se toalima.  
Ona o le laiti ma le lē iloa o se mea na matou lē malamalama ai i tulafono sa taulagi atu e o matou matua ina ia matou iloa ai le va ma isi atoa ma nai o matou tuagane. O le faataitaiga, e fa’asā ona matou momoe faatasi ma o matou tuagane ae o matou teine i na aso, e vaavaai maualuga tele i tuagane aua e matutua. E fia fa’ata’ita’i i a la mea e fai, e fia popoto pei o lā’ua ma tagata matutua pei o lā’ua. E fiu la si o matou tinā e faamanatu le va ae fai lava le matou tauvaga po o ai e latalata i le ‘au matutua. E iai ni isi afiafi e mana’o loa le isi o’u tuagane e fai ni ana fe’au ona faatauvā lea o matou laiti. “Ia o ai ma te momoe nanei?” Ia ona sii lea o o matou lima ma tali atu “‘o a’u, o a’u”. Ona taitasi lea ona ia faalaua mai o o matou agavaa. A fai la o oe e tafe lou fāua pe e te moefiti, pe e te matanana pe a e moe ona e aofia lea i le vaega o le “pa’ū ma nofo”. Ae a e mālō, ona maua lea o lou avanoa e te moe ai i le tulimanu a le ‘au po’a i le moega laupapa e fola i le fala lilii ma faataga oe e te taumulimuli i le ‘au po’a. E o’o i le lagi lo ta mimita pe a ta taulia e latalata i tuagane aua e matutua ma e iloa mea e tele. 
Atonu na aogā fo’i lena ola fa’ata’ita’i i tuagane e a’oa’o mai ai nai galuega faatama aua e iai le taimi e lē maua ai lā’ua i le fale ma e i’u ina matutua ma o ese ma le aiga ona o galuega ma aoaoga. Pei la o le isi aso pe tusa ua sefulu o’u tausaga. Sa fai la matou taaloga lape i luma o lo matou fale ae taunuu atu loa ni mālō. Na valaau mai loa si o’u tinā e logo tama e toli atu ni niu ma mālō. Ai ua fiu si o’u tinā e faatali mai ni niu ma atonu o le fefefe o nai ou uso matutua i lima mamafa o lo matou tamā na tatope ai a’u e a’e e ui ina ou finau atu –“fai mai tagata e ‘o’ona ai le niu pe a a’e se teine”. Ae finau mai lava o’u uso ou te a’e ona ua le iloa le lalolagi ua oo i ai o matou tuagane. Sa faaauau pea le lape a le ‘au laiti ma nai tamaiti mai le tuaoi a o faamaulu le ‘aufaga sa faia i le ie solosolo i o’u tapuvae ma amata loa ona ou punapuna fa’amanukī i le niu pito maulalo pe tusa o le 15 futu le maualuga i tala ane tonu lava o le mea o fai ai le lape. E mau o’u lima e lua i le tino o le niu ona fua lea o le o atu faatasi i luga o vae o lo o sai i le ‘aufaga. Na mau loa la’u pipii i le lālā lona tolu atu i luga o le niu ma ou faalagolago i le isi lālā launiu amata loa ona fa’ata’ita’i i le a’aga o niu a o’u tuagane ae ua lē milomolia taitasi niu. O le a’aga la na o niu na mamulu ai le ‘aufaga ma ou tau masau atu ai ma a’u i lalo ae taliē ‘o’ono ai o’u uso i lalo o le niu ne i lagona mai, maua ai ua soli le tulafono ma atonu o le a lē fia feinu niu ai ma mālō. Na maua niu taumafa a mālō ae maua la’u ‘ai’aiga i lena aso: o le papala o le fatafata i le sosolo i le niu talu ai ua leai se ‘aufaga sa fesoasoani e faatautaia le alu i lalo.
Ae le i uma ai ‘i’inā aua na i’u ina matutua tama ma alu le tama matua e faipese i le taulaga i le nuu o lo’u tamā ae sikolasipi le lona lua i Fiti ma maua ai loa ma matou i le faiga o galuega a le ‘au po’a. Ou te le iloa tonu po o le a le mafuaaga na filifilia ai a’u e feagai ma le umu atonu ai sa ou masomasoa ma tutu’a pei o se tama’i soga’imiti aua o lo’u igoa lena i le nuu ma le aiga. E faaopoopo i ai ma le a’oa’iga masani a lo matou tamā ia te a’u – ‘Faamasani i le fai umu ne i te’i ua e nofo i se soga’imiti.” O le umu muamua la na ou mao ai o le umu mo le toonai o le felāuga’iga. Na tuu mai e lo’u tinā le i’a feoloolo mo le laui’a ma isi mea’ai e ese mai mea’a’ano e tao i le umu. Ou te le i a’oa’oa lava le tapenaga o se laui’a ma na fili e pei o le filiga masani o lo’u lauulu le laui’a i lena taeao. E tuu atu le laui’a i lalo ae talalī i le ‘a’asa o ma’a o le umu ona aumai lea o lapalapa ua tipitipi ma tau lūlū i luga o maa nai vai e toe fa’amālū tēisi ai ae toe ta mai le launiu ma toe fili ai le i’a o le toonai. O le vaitau fo’i lena o le tele o tatalo i le taimi o le umu ne i te’i ua mu le umu leai se toonai ae maua se manini o le Aso Sa, ae aua o lo’u tamā o le ti’ākono ma le komiti o le Ātīna’e. O lona uiga e lē tatau ona faatamala i mea e fai a le ekalesia. O le isi mea mālie i lena vaitau, e pulou loa la’u umu faasolo loa la’u vili i tuaoi o lo o fai fo’i a latou suāvai e ‘aisi i ai i se ‘ato mo le toonai ma le failauga. Ou te le i a’oa fo’i le lalāgaga o se ‘ato vagana le ma’ilo mo le laulauina o taumafa laiti.
Ua faasolosolo pea le olaga ma ua oo ina ou oo i le vasega 5 i le Kolisi o Samoa ma ua māe’a suega tetele o le faailoga School Certificate (o le Grade 12 na ‘i’inei i Tutuila) ma ua fetaui ma le malaga mai Tutuila o le ‘ausoka a tama a lo matou nuu sa siamupini i Samoa i lena vaitau. Ua o mai ai uma le malosi o le ekalesia sa feagai ma le fauga o le fale o le galuega e i tala ane lava o le maota o le faafeagaiga. O mai ai ma o’u tuagane aua e taaalo soka. Ona faatonu lea o a’u e lo’u tamā ou te usu i taeao uma e fesoasoani i le galuega a kamuta o lo o galulue i le fale o le galuega. Ou te pe’a faaeteete lava pe a manaomia a’u e tu’itu’i se fao ma fa’asa’osa’o se lua-i-le-fa a tufuga. Ou te maulu i ofuvae uumi ua lē toe ofi i o’u tuagane ma o’u usu fiafia i taeao uma e fesoasoani i le galuega i lena vaitau.  Na fai le palu o le fa’ase’e ma tusi atu ai ma lo’u igoa i le fola ma le ‘au tufuga. Pei ua ou ofi atu i se saofa’iga maualuga ina ua ou va’ai i lou igoa o soso’o ma igoa o le ‘au tufuga i le tulimanu o le fa’ase’e. O le isi palu na soso’o ai na tuu mai ia te a’u e fai. Pagā lea, na o le taliē o le ‘au tufuga i le palu aua ua saga mai i fafo le vai ona ua mao lo’u lima i le fa’agā’au. Manū e tasi le feula a le matagi ae malepe le fale ona o le fa’alētonu o le palu a le tufuga fa’ata’ita’i.
Talu ai o lo’u tamā e lē o se tagata e faapelepelea lana fanau teine, o le mafuaaga lena na ou taunuu atu ai mai le sikolasipi i Niu Sila i faaiuga o tausaga ta’itasi o lo o iai se galuega e toe toleni ai a’u i le olaga masani na faavae atu ai. O le tausaga muamua na ou fo’i mai ai, na iai le togāfa’i a le ‘aulotu sa tofutofusia ai ‘āigalotu ma le lainā fa’i e vele. O ia lainā fa’i e o’o lava i le ‘aualatele i le mea e iloa mai ai oe pe a ui ane tagata o le nuu e o i le taulaga po o aoaoga ma galuega. Talu ai o lo matou tamā sa Komiti o le Ātīna’e, sa pito umi la matou lainā fa’i e vele. O le taeao na soso’o ma le aso na ou taunuu atu ai, sa fai ai la’u velegā vao to’atasi (ma le faamanaia tele) ma talotalo e le iloa atu a’u e se isi o le nuu, ne i mea ane ua faapea mai se isi –‘talofa e isi teine sikolasipi faapea lava ia e lē toe fo’i mai vele fa’i’. O le tausaga lona lua na fa’afeiloa’i mai a’u e le pa pua’a ua sōsola ai pua’a. Ou te manatua o le aso timu lava le aso na soso’o ma le aso na ou taunuu atu ai. O a’u na tofi i le ‘au fili e fesoasoani i le toe momōliga o le ‘au sosola i le pa. Na ‘ou puna atu misi le pua’a ae ‘ou faō i le vaivai ae ata ‘e’ē lo’u tuagane. O ni isi tausaga mulimuli ane, na sili atu le vave o le gāoioi a si o’u uso laitiiti atu (lea ua lōia nei) aua na na tulia le pua’a, ma mau tonu ona lima i le manava, si’i fa’atātā loa i luga ma velo i totonu o le kālone na i tala ane.
O lo’u toe fo’i ane faatolu na ma toalua ai ma lo’u uso lava lena aua na maua fo’i lana ia sikolasipi mai le mālō ma aga’i atu ai i Fiti mo lona ulua’i faailoga. O la’u paga la lena i le ‘eliga faafia o le lua e tafe i ai le suāvai mai le faletā’ele ma le fale’ese. E ‘eli lava ma mā tomumumu i le fa’ato’ā taunuu mai o teine sikola ae o mai tuu sa’o i le ‘eliga o le lua manogi leaga. Na māe’a lena galuega fītā, tā’e’ele le ‘au sikola, tui a la sitaili na faatau mai fafo, feosofi i le pasi ma ti’eti’e atu loa e fua le taulaga. Na ou pa’o’ō atu ma o’u se’evae muli ‘u’umi ma lo’u ofuvae felea pei o se lausakete ae fesili mai le ta’ita’i o le isi ofisa, “O oe fo’i lea e masani ona sasa vao ma fai umu mai le tou fanua?” E le i ‘emo’emo o’u mata i la’u pepelo pupula na fai: “Leai, pei lava o lo’u tuaoi na e te sē mai ai.”

E le i pau ai ‘i’inā aua e tīgā le maualuluga o tulaga ae a e nofo lava i le fale e tasi ma mātua, e fa’aauau pea le faiga o le umu, le totōga o fa’i, talo, ufi, le salaga o le pa ‘aute maualuga ma ‘ai atu ai ma oe e pi ma matamata alofa mai tagata e savavali ane i lumāfale. Na ona misi alofa mai ma fa’aauau a latou malaga i le ala na o atu ai. Ua o’o ina loia si o’u uso lea na ma ‘eli lua ae ua ou oo mai i Tutuila, ou te toe asiasi atu i le isi vaitaimi o lo o pe’a si loia i le fau ae o lo o tu atu i le fale le supavaisa (o lo’u tamā lea) ma faatonu le tipiga i lalo o lālā o le fau ina ia ‘aua ne i toe ui atu ai ni isumu pe ologia i apa o le fale lālā ma pei ai o se tagata la e tu’itu’i atu i le fale i le leva o le po ae maise pe a agi malosi le savili. Fa’ato’a tu’u lava faatonuga a le kapeteni ina ua faataotolia i gasegase o le tino ma ua fetaui fo’i ua matutua fo’i ma mamafa tino ua lē gafatia ona toe a’e se isi i se fau ma se niu. Ua lava fo’i le totogi o le loia e faakonekarate ai ni tagata fesoasoani ma ua matutua mai fo’i fanau a fanau ma ua mafai ona tāmomo’e e fai fe’au sa masani ona faatonu ai le ‘aumaga (fanau teine) e le sa’o o le aiga (lo matou tamā).
A ou vaavaai la ma mātau uiga ma amioga a ni isi tupulaga ua iai i nei aso, ona ou lagona lea e tele mea ua misi e ni isi o i latou i le olaga o le tamaitiiti Samoa. O le maua o tupe ma le tele o aga ma metotia faaneionapo, o le iai o faleoloa ma faleaiga ua toatele ai tupulaga ua le iloa fe’a’ei i se niu, pe pusa se umu, ua le iloa kuka i umukuka namuasua, ua le iloa e ni isi tupulaga fai le tautua, aua ua faatau le niu, le umu, le supo ma le toonai a le failauga mai le faleoloa ma le maketi. Na fai mai “e ‘o’ona le niu pe a pe’a ai le teine” ae i la’u molimau, e leai, ma e le i aveesea ai se iota o le olaga faateine i le iloa fai fe’au sa ta’u o fe’au tau tama. Na o le malosi ai o lo’u agaga faafetai i le Atua na aumaia ni matua sa tolenia matou ia iloa ona ola i taimi faigata. Ou te faafetai ai i le Mataisau o le foafoaga na ia faatupua lea fatu o le ola taumafai, lenei ua matou matutua ua leai se isi e ola fālōlō.

